
«Мойд меным, Коми морт, висьтав важ 
кадъяс йылысь, сы йылысь, кор му вы-
лас артмис морт!» – Тадз ме пöгибö воштi 
сьöд вöр шöрын, дзескыд керкаторйын 
олысь пöрысь-пöрысь пöльöс. Керка 
öшиньясыс вöйöмаöсь нин муас, быттьö 
вужъяс нин лэдзöма нитшсялöм оланiныс 
да син гознас-öшиньяснас дзöръялö 
öтарö-мöдарö дзебассяньыс. Шпыньмунiс 
пöрысь пöльö да вочавидзис мен: «Кыв-
зы, Кальö, висьтала ме тэныд важ кадъяс 
йылысь, кор мортыс эз на вöв тайö му 
вылас, кыдзи енма-муа костас босьтчис 
мортыс, кыдзи Ывлаыс лоис öнiя кодь-
нас. Тэкöд сёрнитö мыйсянь и панны, ог 
кö висьтав медводдза войтыр йывсьыс, 
сiйö войтыр йывсьыс, кодi олiс му вылас 
Енмöн мортöс вöчтöдз на.

Важöн-важöн, му нэм саяс на, енэ-
жыс вöлiс сэтшöм улын, мый кинад по-
зис сыöдз судзöдчыны, а Ыджыд Ен-
мыс, став ловъя лов вöчысьыс, век на 
ветлiс му вывтi да вöччöдiс мусö выль 
ловъясöн. Сэк и овлiс му вылас тешкодь 
войтыр – чуд. Код найöс сiдзсö шуис? 
Дерт, эз асьныс, йöз найöс сiдз шуисны, а 
кыдз асьныс асьнысö нимтiсны, миянлы 
не тöдны нин. А ми найöс сiдзсö шуим, 
сы понда, мый ёна нин чудеса кодьöсь 
вöлiсны. Судтанас ляпкыдикöсь, весьт 
кузя кымын, асьныс сьöдöсь, кокъясныс 
гöнаöсь, ыжъяслöн кодьöсь. Зэрмас кö, 
найö сизимöн öти гоб улö дзебсясны, 
тöрöны тай вöлöм! Татшöмöсь найö и 
вöлiсны медводдза йöзыс. Юалан, кытысь 

найö му вылас лоисны? Мусьыс, дерт, му-
сьыс. Ставыс му вылас мусьыс петiс, му-
пытш кöйдысысь. Быдмöгъяс, и гут-гаг, и 
пемöсъяс – ставныс кöйдысысь артмис-
ны, со и мортыд, урбöж моз, туруныскöд 
тшöтш мусьыс быйкнитiс.

Шуда кадъясö овлiсны чудъясыд! 
Енэжöдз кö кинад судзан, сiдзкö, и 
шондiыд лун и вой югзьö, стчöджыка кö, 
луна-лун. Войыс йылысь öд эз кывлыны, 
зэръяс-кöдзыдъяс ни кос жар йылысь эз 
жö кывлыны. Öтторъя шондiа, öтторъя 
шоныд, дерт, сэсся и няньыд эз öнiя кодь 
быдмы. Чудъясыд сiйöс эз кöдзлыны, 
ачыс быдмис, да и, миян синлы кö, веж 
петмöн. Миян öд рудзöгыд öти шепта, 
öти заа, а чудъяслöн рудзöгыс кустöн 
быдмывлöма: быд за вылын – йöзви, быд 
йöзвисянь – бара заяс, дай абу заяс, а 
шепъяс. Быд сэтшöм рудзöг куст öнiя 
рудзöг му кодь! А öд и вундынытö абу 
вундывлöмаöсь чудъясыд. Эз сямтöм 
понда, а шуöма налы вöлi: мыйöн чарла 
му вылас лоас, став мутлак-чудыс бырö 
му вывсьыс. Со и мырсисны чудъясыд, 
письтöг-шылаöн йöзвисö писькöдлiсны, 
сэсся шепсö гезйöн шыркнитлiсны, да 
сизимöн öти шепсö пöрöдлiсны. Сэсся 
и вартлiсны няньтö эз йöз моз чаптöн, 
а быгыльтанöн, кодлöн быгыльтаныс эз 
вöв – чöрсöн дай. Сепысъяс-мешöкъяс 
эз жö тöдлыны, юртöм чöрöсъясö тусьсö 
кисьтавлiсны, чöрöс чöръясын видзис-
ны. Вит-ö-сизимöн кыскасны тусь чöртö 
сёр вылö, тусьыс на вылö киссьö, юртöм 

чöрйыд öд кыкнанладорсяньыс восьса, 
абу чöрöс сiйö, со и матайтчöны. Öдва-
öдва, кызмырдöн лэптасны, а войнас шыр 
котöртас сёр вывтiыд, бöжнас тусь чöртö 
уськöдас, джоджад ставыс сюв-сявмунас! 
Бöрдöны чудъяс, помеч чукöртöны, мед 
тусь чöртö бöр сёръяд лэптыны.

Турунтö ытшкыны чудъяс эз жö куж-
ны. Гашкö, и косасьыд полiсны чарласьыд 
моз, но турунтö керавлiсны öжынöн. Ту-
руныд джуджыд, турун заад öжынтö сатш-
касны, сэсся нöшöн нöшалöны öжынтö, 
кытчöдз заыс оз ор. Мырсисны, дерт, а 
податö вердны колö, скöттö видзисны жö, 
вöлiсны налöн мутлак-мöсъяс да мутлак-
вöвъяс. То öд, öжынтö тöдöмаöсь, а 
косатö абу, но мый керан? Чуд – чуд и эм!

А олöмаöсь найö му розьясын, му 
улас, шыр ли вурдысьяс моз. Му пиас 
олöмаöсь, öти розяс нёль-ö-витöн. Кодкö 
висьталö, мый налöн дзоляник керка-
торъяс вöлöмаöсь, быттьö посни кöжа-
изйысь керкаяссö лэптывлöмаöсь. Гашкö, 
и сiдз, сöмын керкатö öд ломтыны колö, 
а пачьястö абу жö тöдлöмаöсь. Гашкö, и 
керкаястö пачтöг лэптавлiсны, сэк öд шо-
ныд вöлi, лун-лун шондi пöжис-шонтiс. 
Тешкодь кадъяс! Пачьяс абу тöдлöмаöсь, 
а кывлöмаöсь жö кыськö, мый рок колö 
кыдзкö пуны. Со и кыскасны тэсьтö 
чöрöс чöрнад ва дорö, бузгасны шорад, 
панялöны, чайтöны рокыд пусис нин. 
Мыйкö, гашкö, и паняласны, а кызсö визу-
лыд горув нуас да, пыдöсас лэдзас да. Со 
öд сямтöмъясыд!

Сям абутöмысла и пропадитiсны. 
Шöйтiс коркö Ен чуд муясöд, видзöдö да, 
чудъяс нянь вундöны: кодкö письтöгöн 
писькöдлö, кодкö кинас нетшкö – сьöкыд 
налы, мырсьöны, ноксьöны, а гос абу сiйö 
уджысь. Жальöсь лоисны Енлы, шуис от-
сыштны. Кайис енэжас, дорис чарла, 
вундынысö мед кивывджык лоис, дай 
муас чöвтiс – мед пö чудъяс нимкодя-
сьыштасны. Аддзисны чудъяс чарлатö, 

юрнысö жуглöны: мый пö тайö сэтшöм 
ыджыдыс, чукляыс, ёкыш пиняыс? Оз-ö 
мыйкö лёк ло сысянь? Ыджданад Енмыд 
сорсьöма: чудъясыд öд мутлакъяс, а чар-
лаыд ыджыд морт вылö артмöма. Лэптас 
чарлатö öти чуд, гöгöрбок видзöдалö. 
Увсяньыс видзöдлас да, чарла улад юрыс 
лоö. А мöд чуд и асланьыс кыскыштас 
чарлатö, шаркнитас-орöдас юрсö ёртыд-
лысь. Повзясны чудъясыд: мыйсяма пö 
гундыр-юр вундысь тайö?! Ставнымлысь 
пö юрнымöс вундалас! Пышйыны колö! 

Медся збойясыс и горзöны: «Пöдтыны 
колö! Мед дукыс му вылас эз вöв!» Ша-
шаритчисны чарлаö дас кыкöн, кыс-
кисны Эжва ю дорö, важ нинкöмö 
сöвтiсны да и ю шöрад петiсны. Чарлатö 
путкыльтiсны нинкöмсьыд, а сiйö пиньяс-
нас сатшкысьöма нинкöмад, да нинкöмтö 
гумыльтас. Чудыд варччыны оз куж, дай 
вöясны ставныс.

Сямтöмыд сямтöм и эм. И куста няньтö 
сы понда жö воштöмаöсь. Висьталöны, 
ид вундiгöн öтилы дышöдöма, да ёрччас: 
«Мед тайöс Чомöр вундас, дзик жö нин 
сöн ормöн лоис!» А дерт, орас сöныд, 
ачыс кö шеп увсьыс оз тыдав. А Чомöрыд 
сэн и вöлöма: «А тэныд кутшöмджык 
идйыс колö?» – «Дзоля шепта, чунь кузя 
кымын мед…» Чомöрыд и шырзяс став 
тусьсö, муртса идзас помас кольыштас. 
Сэтысянь став идйыс чунь кузя шепта 
чужö.

Кодсюрö и мöд ног висьталöны: Ен пö 
скöрмöма да, тадзсö вöчöма.

А колö шуны, чудъяслöн кагаыс 
чужöмöн тшöтш кок вылас сувтö вöлöм 
да сёрнитны босьтчö. Öти чуд-ань кага 
вайöма, узьны водтöдöма, а ачыс пач 
дорö сувтöма блин кисьтны. Блин кисьтас, 
енэжö ляскас кöдзöдны: енэжыд улын, 
дай кöдзыд вöлöма сэк, а чудыд, тыдалö, 
пöсьтö абу сёйлöма. Видзöдö чуд-аньыд: 
кага чеччис, ветлышiс дай пуксьывлiс 
асмогöн. Чуд-аньыд уськöдчас, кагаыд-

лысь сiтантö блиннад чышкас, ылалас 
да блинтö и енэжад на ляскас. Скöрмас 
Енмыд, этшсьыс петмöн, лэччас му вы-
лад, няньтö тшапкас да шырзьыны кутас 
тусьсö. Пон чепöсъяс кыськö, пиньнас 
курччас шеп помтö да шуас: «Менсьым 
пайöс кöть кыв кузьта коль!» Енмыд и 
небзьöдчыштас да шуас чудъяслы: коля 
пö ме няньнытö öти шептаöн, да и шеп-
тыс сöмын пон кыв кузя лоас, кутанныд 
пö пон пай сёйны öнiсянь. А чуд-аньыдлы 
торйöн шуас: «Мед куим во челядьыд 
куйлыны кутасны, кыв оз сетлыны! Куим 
во мысти сöмын кок вылас сувтны ку-
тасны!» Сэтысянь челядьыд чужöмöн 
тшöтш оз сёрнитны, а кок вылас сувтöны 
арöсöн. Но, миян челядь – морт че-
лядь нин, абу нин чуд челядь. Ещö на 
енэжтö пежалöмысь Енмыд содтас: «Мед 
öнiсянь некод енэжас оз инмöдчыны 
вермы!» И кыптас енэжыс вылiсьыс вылö, 
непöштö киöн он судз, изйöн он судз, 
ни ньöвйöн, ни пищаль пуляöн. Кыптас 
енэжыд, енма-муа костыд ыджыдысь- 
ыджыд лоас, паськалас гöгöрбок, чуд-
лы вывтi ыджыд лоас. Рудзöг да ид дуг-
дасны кустöн быдмыны, сы весьт пуяс 
быдмасны джуджыдысь-джуджыдöсь, 
нюжöдчасны вывлань еджыд гача кыдзь-
яс. Ывлаыд вежсяс да, чудъяс коньöр 
кодьöсь лоасны. И гöгöрвоасны чудъяс, 
мый кад воис мунны му вывсьыс. Шуöма 
öд вöлi: кор пö еджыд пуяс кутасны быд-
мыны, му вылас овмöдчасны еджыд 
чужöма йöз. Чудъясыд-тö дзоляникöсь 
да сьöдöсь вöлiсны. И мунасны чудъясыд, 
му веркöссьыс вошасны. Вошасны, но оз 
дзикöдз, быттьö сыласны выльмöм енма-
муа костас: öтияс ваö пырасны да ва 

олысьöн лоасны, мöдъяс вöрö шыбитчас-
ны да вöр олысьöн лоасны, коймöдъяс 
вужляяс улö сюйсясны да дзодзулö 
пöрасны, нёльöдъяс му улö кундысясны, 
кодъясны джуджыд гуяс да сэтчö чеч-
чыштасны. Муысь петiсны, муö мунiсны.

Тадз и бырисны мутлак-чудъясыд, 
чудö пöрисны. Быдлаын сэсся олöны 
чудъясыд: керкаын – керка-чуд, пыв-
сянын – пывсян-чуд, вöрын – вöр-чуд, 
ваын – ва-чуд. Орччöн чудъясыд олöны, 
а ми ог аддзöй найöс, ог казялöй, гашкö, 
вывтi посниöсь да, гашкö, асьным ог 
кöсйöй аддзынысö. Коркö пö тай öти му-
жик вöрöд мунö вöлöм да кылö, трачни-
тас мыйкö кок улас, сэсся кодкö чилöстас: 
«Мыйла тэ менсьым град йöрöс лямöдiн?» 
Видзöдлас мужикыд: збыль, тальччöма 
ньöр потшöстор вылö. А гöрд гоб улын 
дзоляник-дзоляник морттор дзебсясьö. 
Босьтас киас, а мöдыс чилзö: «Эн вöрöд! 
Эн лысьт!» Мужик думайтö: час пö че-
лядьлы петкöдла дикöвинасö, сэсся бöр 
вая татчö. Дзебас пестерас, локтас гортас 
да кöсъяс ошйысьыштны мортторнад, 
а сiйö и абу нин. Розьöдöма пестертö да 
пышйöма. Ог тöд, кодныслы шудыс уси 
ёнджык, чудыслы али мужикыслы. Чудъя-
сыд пö öд, кöть дзоляöсь, выныс ыджыд: 
гартасны, бергöдласны сивнырöн, шыби-
тасны кытчöкö парма шöрас, сэсся и пет, 
кыдз кужан. Тайö важ йöзыскöд бурджык 
не ляксьыны. Налысь войтырсö Ен миян 
вылö вежис. А колöкö, кад воас да, Енмыд 
и мöдарö на миянöс чудъясöн вежас: ми 
му вывсьыс мунам, а чудъяс бöр локтас-
ны».

      
Комиöдiс О. Уляшев. 

Овлiсны комиын багатыръяс

П. Лимеров

«Мойдышт меным, Коми морт, вись-
тав багатыръяс йылысь, чуд-багатыръяс 
йылысь, кодъяс войдöр, нэмъяс сайын 
овлöмаöсь Коми муас!» – Тадз ме пöгибö 
воштi сьöд вöр шöрын, дзескыд керка-
торйын олысь пöрысь-пöрысь пöльöс. 
Керка öшиньясыс вöйöмаöсь нин муас, 
быттьö вужъяс нин лэдзöма нитшсялöм 
оланiныс да син гознас-öшиньяснас 
дзöръялö öтарö-мöдарö дзебассяньыс. 
Тадз ме юаси, и воча меным висьта-
сис пöрысь морт, воймöм морт, мойдiс 
вöвлöмтор-ö, вöвлытöмтор-ö важ кадъяс 
йылысь, му пуксян кадъяс йылысь, кор 
енъяс лэччывлiсны на йöз костö, а йöзыс 
асьнысö лыддисны на ен пиянöн. «Но, 
кывзы, Кальö, пель саяд сюркняв Пальö 
Кальö, мый ме тэд висьтала, кöть и мойд 
кодь быттьö ставыс тайö. Важöн Ен олö. И 
му вöчас Енмар еныд, шыльыдöс, мичаöс, 
шнич рай-саридз кодьöс, но Куль-Омöль 
вокыс, вокыс сылöн, медводдза лёк 
вöчас, мутö тшыкöдас. Муыд оз рай кодь 
ло, чургöдчасны сыысь кыръяс-изъяс, 
нюръяс-гöпъяс артмасны, войвыв кöдзыд 
да лунвыв жар, тундраяс да лыа муяс, пар-
ма да тшем лунвыв вöръяс. Овмöдасны 
вокъяс-енъяс мусö пемöсъясöн да 
йöзöн, да тыдавтöм ловъясöн. Сэксянь 
зьверъяс, черияс, пöткаяс олöны вöрын, 
ваын, сынöдын, йöз олö сиктын-карын, а 
ловъяс-ортъяс – быдлаын: вöрын и ваын, 
юын и сынöдын, весиг сиктъясын да каръ-
ясын овмöдчöмаöсь.

Но медводдза йöзнас му вылас вöлöма 
мутлак-чуд. Муысь чужöмаöсь, му горсйын 
нэмсö олöмаöсь, нэм помас сэсся муас и 
мунöмаöсь. Сэсся воас мöд войтыр му вы-
лас, ыджыд, гырысь, багатыр кодь. Кытысь 
воас, юалан? А со кыдз вöлöма. Овлöма 
тасянь зэв ылын, шондi чеччанiнас во-
йтыр, а налöн юръяснас вöлöмаöсь 

памъяс-вокъяс Ком да Пеля. Муыс-ваыс 
тырмöма, няньыс волöма куимысь во-
нас, абу тöдлöма пам-вокъяслöн войты-
рыс тужа ни нужа. Тшыгъявны, эськö, абу 
тшыгъявлöмаöсь, но донöн ковмывлöма 
вештысьны сыысь скöр Шурмалы, пусты-
няса кос тöвъяс да лыа сивныръяслöн 
енлы. Бур няньсьыд вештысьлöмаöсь 
вирöн: быд вежон Шурмаыд корлöма 
кык ныла-зонмаöс да куим ыжöс. Шуас-
ны öтчыд вокъяс: «Тырмас сэсся вирна-
ным вердны Шурмаöс!» Скöрмас Шур-
маыд, ыстас на вылö ыдж-ыд кырнышöс. 
Лэбö кырнышыс да, борд шыыс гым кодь, 
бордтывъяссьыс чард сявкйö да йöзсö 
виö. Унаöс виас кырнышыд да бöр лэбас 
Шурма дорö. Но эз öвсьыны вокъяс, эз 
öвсьыны и йöзыс, дай мунiсны сiйö му-
сьыс. Эз тайöс кöсйы Шурма, и бара ыстiс 
кырнышсö. Чöвтiс кырныш бордтывъяссö 
Пеля да Ком войтыр водзö, и быдмисны 
бордтывъяссьыс Изъяс, вежöдны кутiсны 
вöръясöн, еджыдавны йиа чугъяснас. Не-
кыдз йöзлы мунны. Но эз вермыны Изъ-
яс падмöдны ыззьöм йöзтö, вуджисны 
найö Из вомöныд. А кырныш борднас 
визьйöдлiс мутö, и ылькнитiсны паськыд 
визув юяс, тасалiсны-потшисны йöзыдлы 
туйтö. Вуджисны век жö йöзыд юястö, да 
на бокö и кольччисны овнытö. И шуис 
Ен: «Олöй Эжва да Кама пöлöн нэмыс!», а 
Шурматö асьсö чардöн-биöн вöтлiс Изъяс 
улö, джуджыд горсъясö. Путкылясьö сэн 
Шурма, петны кöсйö, муыс сырмö сэк, но 
Ен бара на швачкö сiйöс чард-ньöвнад, и 
ланьтлö Шурма. А Шурмалысь кырнышсö 
босьтiс Ен аслыс да нимтiс Рык-лэбачöн. 
Енлы казачитö Рык, сылысь тшöктöмсö-
корöмсö йöзлы восьтö. 

Висьтавлiсны: Пеляыд да Комыд 
вöлöмаöсь Енлöн да Зарни аньлöн 
пиянöн, сöмын оз тöдны вöлöм. Сетас 

Енмыд налы му выв нэмсö овны, сэс-
ся чукöстас ас дорас, юалас, кыдз водзö 
овны кöсйöны? Ком шуас, му вылын пö, и 
лэдзас Ен сiйöс Кама ю бокö. А Пелялы Ен 
сетас ыджыд вын, нимтас сiйöс Войвывса 
öксыöн, Войпельöн. Олö Войпель Урал-
Из вывса медыджыд чуг йылас, Тöлпоз из 
вылын. Ачыс сiйö Вой тöлыс и эм: сюмöд 
турушка сотчигкосттi мусö-васö ставнас 
удитö кытшовтны. А Ком гöтрасяс Ёма 
нима ныв вылö. Тöдысь вöлöма Ёмаыс, 
уна гусятор тöдлöма. И ваяс Ёма квайт 
пиöс. Багатыр пияныд öдйö быдмöмаöсь, 
йöлыс оз вöлöм ставыслы тырмы. Енлы 
Ёмаыд юрбитас, Енлысь корас, да Енмыд 
сетас сылы содтöд нёль нёнь, мед нин 
став пияныслы тырмас. Сэсся выльысь 
на квайт пиöс Ёмаыд ваяс. Быдмасны 
Комлöн да Ёмалöн пияныс багатыръясöн. 
Джуджыдöсь, шыльыд кыр йыв пожöмъяс 
кодьöсь, дай эбöсныс вöлöма налöн 
этштöм.

Дзескыд лоас та гырсяясыдлы чужан 
позъяд, шуасны юксьыны ай-мамсьыс. Му-
насны Ком да Ёма пияныд оланiн корсьны. 
Лун мунасны, мöдöс, коймöдöс, а гырысь 
йöзыдлöн и воськовъясыд гырысьöсь: 
ылöдз мунасны. Но, öти вок-лы и лов 
сертиыс кутшöмкö кар лоас, шуас сэн 
керка лэптыны. Видзöдö, а черыд абу. 
Абу гöгöрвоöмаöсь босьтнысö, ли öтик 
и вöлöма, гашкö. Айыслы горöдас: «Айö! 
Чертö шыбитлы!» Комыд чер шыбитас, лэ-
бас черыд вöрпу йывтi, юяс весьттi, пиыд 
кутас черпуöдыс. Лун-мöдöн вöр пöрöдас, 
подув весалас, керка, пывсян да тшамъя 
тшупас. А вокъясыд водзö нин мунöмаöсь. 
Кылö сiйö: «Вокö, чертö шыбитлы! Зэв ми-
чаин аддзи!» Шыбитас чертö вокыдлы, че-
рыд вöрпу весьттi лэбас, юяс вомöн лэбас, 
кутас мöд вокыд. Керка-карта да пывсян 
тшупас. А сэн нин и коймöд вокыд горзö: 
«Вокö, чертö шыбитлы! Зэв мичаин аддзи 
керка улö!»

Сiдз сэсся и шыбласясны чернад, 

кытчöдз ставныс ас керкааöсь оз лоны. 
Сэсся, дерт, и асланыс черъяс лоасны. 
Налöн керкаяс гöгöр и мукöдъяс лэптысь-
ны кутасны, сиктъяс кыптасны.

Паськöдчасны чуд-багатыръясыд став 
Войвыв пасьтаыс, Урал-Из пöлöн. Пук-
сясны югыд ваа Иньва да Кама, Эжва да 
Мозын, Тшугöр да Печера бокса каръяс 
вылö. Нэмöвöйся пуяс кералöны, увйöны, 
ёсьтöны да муас тувъялöны, топыд 
потшöсъяс лэптöны. Карыд öд абу сöмын 
кар, но и карйöр, мед вöрöгысь дорйысь-
ны позис. А чудлöн вöрöг тырмис! Му 
пуксян кадъясад öд быд пежыс на вöлiс. 
Вöръястi шöйтiсны нисьö морт, нисьö 
зьверъяс, краж кыза киа-кока вир юысь 
мутияс. Тöв ныр моз уськöдчывлiсны 
öтка ветлысь вылö шыри-гульчияс, 
весьöпöртлiсны, юрвежöрсö гусявлiсны. 
Вöрса тiлльö ылöдлiсны-кыскывлiсны 
кый кока вöрса нывъяс, бубыляяс, дзик 
нин бöрсö волытöм вылö. А кульпиян, 
ыджыд дзодзув юра васа Кульлöн челя-
дьыс, сувтöдлiсны чери кыйысьяслысь 
пыжнысö да корисны вира сёян. Но медся 
повзьöдчысьнас вöлiсны кöсаö кыöм юр-
сиа согра-йöгра багатыръяс, кодъяс, код 
тöдас кысь, тöвзьывлiсны асланыс гöна 
вöвъяснас изъяс вомöн и нюръяс вомöн. 
Чорыд, бур тöдтöм согра-йöгра сотлiс чуд 
каръяс, виалiс мужичöйясöс да сьöрсьыс 
нуöдлiс челядьöс да нывбабаясöс. 

Зюздялöн сизим пи вöлiс, сизим бага-
тыр, Кама пöлöнса сизим карын öксыяс. 
Шудакар зюздя-чудъяслöн вöлi мед-
ыджыд карнас. Шуданад эз весьшöрö 
шулыны: Зюздялöн войтырыс тшыг ни 
кöдзыд эз тöдлы, да и мукöд карас эз дзе-
скыдджыка овны. Зюздя бура веськöдлiс 
войтырнас, а сылöн сизим пиыс чуд-
лысь муяссö дорйисны. Век жö öтчыд 
согра-йöгра уськöдчис да пуркöшитiс 
Шудакартö, пыллисны и ещö кутшöмсюрö 
кар, уна босьтiсны нылöс-нывбабаöс 
пöлöнö. Эз ылö мун согра-йöграыд, сувтiс 

чуд кыркöтшö станöн, тыдалö, и водзö на 
кöсйис зюздя муястö пурны. Чукöртiс сэк 
Зюздя пиянсö сёрни вылö. «Талун найö 
Шудакар пурисны, аски мукöд карсö пу-
расны. Дасьтысьöй тышкасьны, пиянöй, 
вувтам вöрöг вылö сизим лун мысти». 
Тшöктiс Зюздяыд ракаясöс кутавны, квайт 
луна-воя зюздя-чуд рака куталiс. Сюр-
са сюрс рака кутiсны, а сизимöд луннад 
мунiсны согра-йöгра станлань. Стантö 
кытшовтiсны да, ракаястö лэдзисны. Ра-
каясыд позланьыс уськöдчисны лэбны 
согра-йöгра стан весьттi. Сьöд кымöрöн 
сайöдiсны согра-йöграыдлысь стансö. 
Дöзмис согра-йöграыд, кутiс ньöвйöн 
шöтны ракаясланьыд, став ньöвсö 
чилйöдлiсны, ни öти эз коль. Сэк вöлисти 
чудъясыд ньöввужъясад кутчысисны, став 
вöрöгсö виисны. Вöтлiсны коляс вöрöгсö 
чужан му вывсьыс, а чукöртöм эзысь-
зарнисö аслыныс босьтiсны. 

Уна вöлi багатырыд Чуд муад. Каръя-
сад олiсны, а мед лёк войтырысь посйысь-
ны, каръяс увтiыс туйяс писькöдалiсны. 
Матыстчас согра-йöграыд Анюшкар 
дорö, чукöстчас Анюш, мупытш туйясöд 
сы дорö мукöд багатырыс котöртö. Дерт, 
эськö, эз жö век мупытш туйöдыд ветлы-
ны. Висьталöны, вокъяс овлöмаöсь, Паль 
да Кöч. Пальыс вöлöма ош кодь ён да 
мудер, а Кöчыс кöч кодь сюсь да пельк. 
Орчча каръясын овлöмаöсь вокъясыд, 
верст вит костöн. Коркö и Паль кар вы-
лад вöрöг уськöдчас. Дыр тышкасяс Па-
льыд комын согра-йöгралы воча таш кöрт 
паличöн. Паличыд сэсся и чегас. Горöдас 
Кöч-вокыдлы: «Вокö, отсышт! Паличöй 
чегис!» Кöч карсьыд сэсся и чугун палич 
лэбö, вокыд шыбитöма да. Тшапкас Па-
льыд паличтö, дай бусъяс вöрöгъястö. 
А сэн и Кöч кар вылад нин вöрöгъяс 
уськöдчöмаöсь. Куш кинад дыр водзсасяс 
Кöч, пöгибö кутас воны да, горöдас: «Вокö, 
бöр паличтö шыбитлы!» Палич лэбö, Кöч 
тшапкас, вöрöгтö нöйтас, нöйтас, сэсся и 

бара вокыдлы шыбитлас, мед Паль сэсся 
куш кинад дыр кежлö оз коль. Тадз сэсся, 
палич шыблалöмöн, и тiлясны вöрöгтö, 
кытчöдз оз пышйы. Эбöсыс шогмытöм 
ыджыд вöлöма вокъясыдлöн: паличыс, 
видзöд, пуд комын сьöкта вöлöма, а найö 
вит верст сайö шыблалöны вöлöм.

Сэсся дырöн ли регыдöн, а каръ-
яс гöгöр и сиктъяс-грездъяс сöвмасны, 
прöстöй йöз овмöдчасны гöгöрыс. 
Вöралöмöн да нянь вöдитöмöн 
олöмаöсь, а багатыръяс кöрт дорöны да 
тышкасьöны – сiйöн куш и ноксьöмаöсь. 
Босьтчывлöмаöсь пö сэтшöм-татшöм уджö, 
но нинöм абу артмöма. Дерт, висьтавлiсны, 
мый чуд-багатырыд ытш-кыны кö петö, 
кык-куим öлыштöмöн пöстатьыд усьö, 
а пöрöдчö кö, öти керыштöмöн вит пу 
уськöдö. А Мозын вывса карын со Трöк 
Самöй овлöма, коркö кöсйысьöма сик-
тсаяслы ытшкыны. Шеныштас öтчыд да, 
турун сорыд орчча пуяссö тшöтш ыт-
шкыштас. Босьтас сэк Самöйыд косасö 
да лэчтанöн наляс, ныж косанас сöмын 
вермас ытшкынытö. Мöдысь вöзйысяс 
кодлыкö тыла ректыны. Лун джынйыс 
коляс, а пукалö пö да уджö оз босьтчы, 
черсö зудъялö. Медалысьыд и дöзмас: 
кор нö пö уджад босьтчывлан? А Самöйыд 
вочавидзö: «Тэ эн пинясь, первой верд 
менö». Кöзяиныд, мый сьöрсьыс вайлiс 
сёянтö, пызандöра вылö гузьгас, казакыд 
öтпырысьöн вомас чöвтас, ещö быттьö эт-
шаджык на лоöма, сэсся бара пуксяс чер 
зудъявны. Скöрмас нин поводнöя меда-
лысьыд, пинявны кутас дыш уджалысьтö, 
а мöдыс чеччас, öвтыштас чернад, да 
енэжтасöдзыс вöрыд усьö.

Вöлöмаöсь чудыдлöн вежаинъяс, 
сэн енъясныс сулалöмаöсь, сэтчö юр-
битны волывлöмаöсь, нимтывлöмаöсь 
вежаинъяссö куалаöн ли колаöн. Уна 
вöлöма сэтшöм колаыс чуд му пасьта: кы-
мын öд сикт-кар, сы мында и вежа кола. 
Вежавидзöмаöсь чудъяс Енмар да Зар-

ни водзын, ёна пыдди пуктывлöмаöсь 
и налöн Войпель пилысь челядьсö да 
Комöс, кодъяслысь отсöг виччысисны да 
кодъяссянь вужъяссö арталiсны. Вöлiны 
и мукöд енъяс, лыд ни тшöт, сулалiсны 
пу енъяс колаясын, юрбитiс налы чуд. 
А öтчыд вонас чукöртчывлiсны став-
ныс медся вежаинас. Емваса да Эжваса 
чудлöн Емва вомын сэтшöмыс вöлöма. 
Ыджыд кыдз сэн сулалöма, кодöс витöн 
сывйыштны оз вöлöм вермыны. А Ком-
муса чуд чукöртчывлöма Камаö Инь-
ва усянiнын. Сэн сулалöма коз, кодöс 
сизимöн сывйыштны оз вöлöм судзны. 
Енмарлысь сизим чужöм сiйö козъяс 
лöсавлöмаöсь. Сизим чужöмöн Енмарыс 
видзöдöма сэтысянь асьнас вöчöм енма-
муа кост вылас. Вожъясас кöртавлöмаöсь 
жыннянъяс да зильганъяс. Войпель кö 
пöльыштö, зёльгöны да бовгöны найö, 
сiдзкö и чукöстчöмыс йöзлöн ен пельöдз 
воис. Гöрд муын олöны Енмар да Зар-
ни, налы сизим бöждора гöрд азямъяс 
козьнавлiсны. Вожъясас кöртавлiсны. Му 
аньыслы козьнавлiсны кöр ку: гуавлiсны 
вужъяс костас, мед сöмын кöр куыслöн 
ныр йылыс тыдыштiс му увсьыс. 

Ставöн чукöртчывлiсны Кама воссян 
лунö, кор йиыс вöрзьывлiс. Ставöн виччы-
сисны сырчик воöм, оз öд весьшöрö шуны: 
«Сырчиклöн кокыс вöсни, да йи жуглö». 
Зэв муса Енмарлы тайö лэбачыс, сiйöн ыд-
жыд козсö и нимтывлöмаöсь Сырчик коз. 
Коз улын сёйиг-юиг, чудыд асьныс сур юис-
ны, дай коз вужъяс вылас кисьталiсны, важ 
йöзöс казьтывлiсны, мед сетасны бур нянь. 
А багатыръяс панъясисны: ньöввужысь 
лыйсисны, кодi ылöджык да кодi стöчджыка, 
шыяс да таш кöрт паличьяс шыблалiсны, 
кöрт сяръясöн сяръясисны.

Коркö сэсся чуд багатырыд вывтi уна 
лоöма, Муыд абу кутöма лэптыны найöс. 
Сэтшöм сьöкыдöсь, мый öтчыд мунасны 
да, кок туйöдыс ю босьтчö визувтны, су-
лыштасны öтилаын, ты пычмунас кок ув-

сьыс. Мунöмаöсь сэсся чуд-багатыръяс 
Изланьö, сöмын изъяинын овны вöлöм 
вермöны. Гажтöм сэн босьтас. Тöлысьяс 
да, вояс да ветлöны изйысь изйö, 
шыбласьöны сярйöн-паличöн, а сэсся и 
вензьыны кутасны öта-мöдыскöд. Коркö 
Енмар лэччас енэжсьыс му вылö, видзöдö 
да, Паль кузьнечаас зэв кыз кöрт палич 
дорö. Енмар дзор пöльöö пöртсяс, матыст-
час да юалö: «Мый доран?» – «Кöрт зор. 
Мусö кöсъя путкыльтны». – «Мыйла?» – 
«Мед шоныдджык лоас, а то кöдзыд, а 
Из вывсьыс мунны некытчö». – «Кыдз нö 
путкыльтнысö кöсъян?» – «Зор йылас 
сюрта мусö да пельпом вомöн зорйышта-
путкыльта». – «Аттö, мый вöлöм тэнад 
юрад! Сэн войтырыс тэа-меалы юрбитö, а 
тэ… Изйöн тэд лоны нэмыс!» И пöрас Па-
льыд изйö. 

Вöляникысь и мукöд чуд-багатыръясыс 
изйö пöрасны. Пырасны найö из горсъясö 
багатыр вöвъяснас, озырлуннас, эмбур-
нас, кодöс му пуксьöмсянь на чудъяс 
чукöртлöмаöсь, дай измасны. Измасны, 
а ордыс налöн оз ор. Пера вöлöма налöн 
вужйысь, Кудым Ош, Йиркап, Тунныръ-
як… Да уна на вöлi Коми муад нималысь 
багатырыд, налöн вужйысь петлöмыд. 
Да и Коммуса войтырыд, медводдза 
Ком-памыслöн йылöм. Коми – Комлöн 
йылöм сiдзкö. А измöм багатыръясыд 
сiдз и колисны Урал-Изъяд. Ыджыд шог 
кö пö лоас, сöмын сэк петасны из горсъ- 
ясысь багатыръяс, коми войтырöс мез-
дыны. Сöмын кутшöм шог колö, мед 
петiсны? Кывсьывлiс öд, мый и Ставмир-
са воддза война водзас и Ставмирса мöд 
война водзас багатыръяслöн вöвъясыс 
гораа гöрдлöмаöсь Из пытшкöссяньыс, 
но сiдз некод абу и петöма. Тадз меным 
висьтасьлiс Коми морт, пöрысь пöльö, му 
вылас медся сöстöм Тщугöр ю бокса дзо-
ляник важ керкаын». 

Комиöдiс О. Уляшев.


